
маърузачи: судья Ф.Эргашев
	Биринчи инстанция судининг

судьяси: З.Бобонов


ТОШКЕНТ ШАҲАР СУДИ ЖИНОЯТ ИШЛАРИ БЎЙИЧА 
СУДЛОВ ҲАЙЪАТИ ТАФТИШ ИНСТАНЦИЯСИНИНГ

А Ж Р И М И

2024 йил 21 май куни Тошкент шаҳар суди жиноят ишлари бўйича судлов ҳайъати тафтиш инстанцияси ўз биносида, очиқ суд мажлисида, судья О.Илхомжоновнинг раислигида, ҳайъат судьялари: А.Шамсутдинова 
ва Ф.Эргашевлардан иборат таркибда, судья катта ёрдамчиси Б.Азизовнинг котиблигида, томонлардан Тошкент шаҳар прокуратураси бўлим прокурори У.Мухсимов, маҳкум Ш.Қорабоевнинг манфаатларини ҳимоя қилган адвокат А.Алимкуловларнинг иштирокида, Ш.Қорабоевга оид 1-1011-2301/680-сонли жиноят ишини, ҳукмга нисбатан маҳкум Ш.Қорабоев томонидан келтирилган шикоят асосида тафтиш тартибида кўриб чиқиб, қуйидагиларни

А Н И Қ Л А Д И:

Тошкент шаҳар жиноят ишлари бўйича Сирғали туман судининг 
2024 йил 16 февраль кунидаги ҳукмига кўра,

Қорабоев Шаробиддин Ўринович (Qoraboyev Sharobiddin O’rinovich), 1974 йил 18 ноябрь куни Фарғона вилоятида туғилган, миллати ўзбек, Ўзбекистон Республикаси фуқароси, оилали, уч нафар фарзанди бор, ўрта маълумотли, Бувайда туманида жойлашган “Ruhshonabonu Sadoqati” фермер хўжалигида ишчи вазифасида ишлаган, муқаддам: 

1) жиноят ишлари бўйича Риштон туман судининг 2016 йил 
4 февралдаги ҳукмига кўра, Ўзбекистон Республикаси ЖК 
167-моддаси 2-қисмининг “г” банди, 19211-моддаси 
2-қисмининг “а” банди билан ЖКнинг 57-моддасини қўллаб, ЖКнинг 59-моддаси тартибида 2 йил 15 кун ахлоқ тузатиш ишлари жазоси тайинланиб, жиноят ишлари бўйича Бувайда туман судининг 2016 йил 13 декабрдаги ажрими билан 
2016 йил 12 октябрдаги Амнистия актига асосан жазонинг ўталмаган қисмидан озод қилинган;

2) жиноят ишлари бўйича Фарғона шаҳар судининг 2022 йил 17 майдаги ҳукмига кўра, Ўзбекистон Республикаси ЖК 
168-моддаси 2-қисмининг “а” банди билан 3 йил озодликдан маҳрум қилиш жазоси тайинланиб, жиноят ишлари бўйича Оҳангарон туман судининг 2022 йил 7 октябрдаги ажримига кўра, ўталмаган 2 йил 2 ой 28 кун озодликдан маҳрум қилиш жазоси ЖКнинг 74-моддасига асосан шу муддатга ахлоқ тузатиш ишлари жазосига алмаштирилган, жазонинг 1 йил 8 ой 21 куни ўталмаган; 

Фарғона вилояти, Бувайда тумани, “Олтинқўрғон” маҳалласи, Шаббода кўчаси, 3-а-уйда яшаган, иш бўйича “қамоққа олиш” тарзидаги эҳтиёт чораси қўлланилиб, 2023 йил 31 октябрь кунидан буён қамоқда сақланаётган, 

Ўзбекистон Республикаси ЖК 176-моддаси 3-қисмининг “а” банди билан 
10 йил озодликдан маҳрум қилиш, ЖКнинг 60, 61-моддалари тартибида, илгариги ҳукм билан тайинланган жазонинг ўталмаган муддатини қисман қўшиш йўли билан узил-кесил 10 йил 1 ой озодликдан маҳрум қилиш жазосига судланиб, тайинланган жазони қаттиқ тартибли колонияларда ўтаттириш белгиланган.

Суд ҳукми билан: иш бўйича ашёвий далиллар тақдири жиноят ишининг Ж.Сатриддинов ва бошқаларга оид қисми бўйича, мазкур суднинг 2023 йил 
5 декабрдаги ҳукми билан ҳал қилингани инобатга олинган.

Тошкент шаҳар суди жиноят ишлари бўйича судлов ҳайъати апелляция инстанциясининг 2024 йил 9 апрелдаги ажрими билан биринчи инстанция судининг Ш.Қорабоевга нисбатан чиқарилган ҳукми ўзгаришсиз қолдирилган.

Суднинг ҳукмига кўра, Ш.Қорабоев жиноят ишининг қисми алоҳида иш юритувга ажратилиб, судда мазмунан кўрилган Х.Дусембаев 
ва бошқаларнинг Ўзбекистон Республикаси ҳудудига ноқонуний йўллар билан олиб кирилган 100.000 АҚШ доллари миқдоридаги қалбаки пулларни 50.000 АҚШ долларига ўтказиш ҳақидаги мақсадидан хабар топгач, таниши Б.Арабовга 100.000 АҚШ доллари миқдоридаги қалбаки пулларни 
70.000 АҚШ долларига эвазига сотишини билдириб, кейин бу ҳақда жиноий шериги Х.Дусембаевга маълум қилиб, у билан 100.000 АҚШ доллари купюрасидаги қалбаки пулларни 70.000 АҚШ доллари эвазига ўтказиб, фойдани бўлиб олиш ҳақида ўзаро жиноий тил бириктиришган.

Фуқаро Б.Арабовнинг ушбу ҳолат бўйича ҳуқуқни муҳофаза қилувчи органларга қилган мурожаатига асосан, 2023 йил 8 май куни ўтказилган тадбир жараёнида, Ш.Қорабоев ўзи бошқа вилоятда бўлгани сабабли, Б.Арабов ва Х.Дусембаевни ўзаро телефон орқали таништириб, уларга 100.000 АҚШ доллари миқдоридаги қалбаки пулларни 70.000 АҚШ долларига ўзаро олди-берди қилиб олишлари учун шароит яратиб берган.

Шу куни соат 20-лар атрофида Х.Дусембаев Ш.Қорабоев ва Б.Арабовлар билан бўлган ўзаро келишувга кўра, жиноят ишининг қисми алоҳида иш юритувга ажратилиб, судда мазмунан ҳал қилинган Ж.Сатриддинов, М.Мучанов ва Д.Хусаиновлар билан бирга Сирғали тумани, “Софдил” маҳалласи ҳудудида жойлашган “Atlantis” меҳмонхонасига келишиб, меҳмонхонанинг 103-хонасида 100.000 АҚШ доллари миқдоридаги қалбаки пулларни Б.Арабовга 70.000 АҚШ долларига сотган вақтларида, ҳуқуқни муҳофаза қилувчи органлар ходимлари томонидан ушланганлар.

Маҳкум Ш.Қорабоев шикоятида, аслида “Мансур” исмли таниши унга 4.000 АҚШ доллари қарз бўлгани, ушбу қарзни сўраганида, “Мансур” Т.Аробовда пули борлигини ва ундан олса беришини айтганлиги, Т.Аробов буни тасдиқлаб, коттежини сотиши кераклигини, бунга 1.000 АҚШ доллари бериб турса, у ушбу пулни “Мансур” бериши лозим бўлган пулга қўшиб беришини айтгани, кейинчалик Т.Аробов пулини Х.Дусембаев қилиб беришини айтгани, Х.Дусембаев билан бу ҳақда гаплашганида, Х.Дусембаев пулини бериб юборишини айтиб, уни чақиргани, у танишини юборганида, уни ИИО ходимлари ушлашгани, содир этилган жиноятга дахли бўлмаганлигини кўрсатиб, унга нисбатан оқлов ҳукми чиқаришни сўраган.

Тафтиш инстанцияси иш бўйича судья Ф.Эргашевнинг маърузасини, Тошкент шаҳар прокуратураси бўлим прокурори У.Мухсимовнинг биринчи инстанция судининг ҳукмини ўзгаришсиз қолдиришни сўраб берган хулосасини, адвокат А.Алимкуловнинг шикоят важларини қувватлаб, уни қаноатлантиришни сўраб берган фикрини тинглаб, шикоят важларини жиноят иши ҳужжатлари билан бирга таҳлил қилиб, қуйидагиларга асосан суд ҳукмини ўзгаришсиз қолдиришни лозим топади.

Суд ҳақиқий ҳолатни аниқлашда Ўзбекистон Республикаси ЖПКнинг 
22 ва 26-моддалари талабларига мувофиқ жиноят ишини синчковлик билан ҳар томонлама тўлиқ ўрганиб чиқиб, асосли хулосага келган.

Суд ҳукмида баён этилган хулосалар ҳақиқий иш ҳолатига мувофиқ бўлиб, ушбу хулосалар суд муҳокамасида Ўзбекистон Республикаси ЖПКнинг 94, 95-моддалари тартибида баҳоланган далиллар билан асослантирилган.

Тафтиш инстанцияси судлов ҳайъати, маҳкум Ш.Қорабоевнинг шикоятида келтирилган айбсизлиги, уни содир этилган жиноятга дахли бўлмагани ҳақидаги важларини муҳокама қилиб, ишда тўпланган далилларни мақбуллигини текшириб, қуйидагиларга асосан келтирган важларни ишончга сазовор эмас ва жиноий жавобгарликдан қутулишга қаратилган деб ҳисоблайди. Маҳкум Ш.Қорабоевнинг айби қуйида келтирилган далиллар билан ўз исботини тўлиқ топган.

Хусусан, биринчи инстанция судида гувоҳ тариқасида сўроқ қилинган Х.Дусембаевнинг, ҳақиқатда 2023 йил апрель ойи охирларида у ўзининг бошқа иши бўйича Юнусобод туманида жойлашган “Мегапланет” савдо мажмуаси олдига борганида, таниши Д.Хусаинов орқали М.Мучанов билан танишгани, шунда М.Мучанов уларга бир танишида 100.000 АҚШ доллари миқдорида қалбаки пул борлигини, ҳар бир қалбаки 100 АҚШ доллари купюрасини ҳақиқий 50 АҚШ доллари эвазига сотишларини билдиргани, бир ҳафта, ўн кундан сўнг Ш.Қорабоев унга қўнғироқ қилиб, Қозоғистонлик таниши қалбаки АҚШ доллари олмоқчи эканини билдиргани, у унга танишларида қалбаки 100.000 АҚШ доллари борлигини, ҳар бир 100 АҚШ доллари купюрасидаги қалбаки пулни ҳақиқий 50 АҚШ долларига алмаштирмоқчи эканликларини айтганида, Ш.Қорабоев ушбу қалбаки 100.000 АҚШ долларини Қозоғистонлик танишига 70.000 АҚШ долларига сотиб, фойдани бўлиб олишларини, шу сабабли у ҳам мижозларга ҳар бир қалбаки 100 АҚШ долларини 70 АҚШ долларига алмаштиришини айтишини тайинлагани, 2023 йил 7 май куни Ш.Қорабоев унга қўнғироқ қилиб, ўзи узоқда эканини, “Толик” исмли шахс унга қўнғироқ қилишини, қалбаки пулларни у сотиб олишини билдириб, “Толик” исмли шахснинг телефон рақамини бергани, эртаси куни унга ўзини “Толик” деб таништирган шахс қўнғироқ қилиб, Б.Арабов айтган одам эканини, тушлик вақтида Юнусобод туманида жойлашган 17-сонли шаҳар шифохонаси атрофида кўришиб олишларини айтгани, белгиланган вақтда у М.Мучанов билан биргаликда “Толик” билан учрашиб, унга қалбаки пулларни кўрсатгани, “Толик” ушбу қалбаки пулларни олишини билдириб, кечки пайт соат 18:30ларда учрашишга келишишгани, шу куни соат 18:00ларга яқин “Толик” унга қўнғироқ қилиб, соғлиги ёмонлашиб қолганини, унга укаси қўнғироқ қилишини ва учрашишини айтгани, соат 19:00ларга яқин бир киши қўнғироқ қилиб, “Толик”нинг укаси эканини, уни Сирғали туманидаги “Atlantis” номли меҳмонхонада кутаётганини маълум қилгани, сўнг у М.Мучанов билан “Atlantis” номли меҳмонхона олдида учрашиб, ундан қалбаки 100.000 АҚШ долларини олиб, меҳмонхонанинг 103-хонасига киргани, хонада Б.Арабовга ўзи олиб келган қалбаки 100.000 АҚШ долларини бериб, ундан 70.000 АҚШ долларини олмоқчи бўлганида, хонага ҲМҚО ходимлари икки нафар холислар иштирокида кириб келиб, уни ушлашганлигини баён қилиб берган кўрсатуви;

-шунингдек, ишда тўпланган фуқаро Б.Арабовнинг қонуний чра кўришни сўраб ёзган аризаси, тадбирда фойдаланиш учун пул маблағлари 
ва овоз ёзиш мосламасини аризачига тақдим қилиш баённомалари, аризани текшириш, ҳодиса содир бўлган жойни кўздан кечириш ҳамда ашёвий далилни олиш баённомаси, ихтиёрий тақдим қилиш ва олиб қўйиш баённомалари, судга оид техникавий-криминалистика экспертизасининг хулосалари, Х.Дусембаевнинг тергов олди ҳаракатлари давомида ёзган тушунтириш хати, Х.Дусембаев тақдим қилинган фотосуратлар орқали Ш.Қорабоевни таниб олгани ҳақидаги шахсни фотосуратидан таниб олиш учун кўрсатиш баённомаси, Х.Дусембаевни ушланганидан уяли телефонида Ш.Қорабоевга қўнғироқ қилиб, келишув амалга оширилганлигини маълум қилиб, уни воқеа жойига чақирганлиги ҳолати акс эттирилган кўздан кечириш баённомаси ва унга илова қилинган фото-жадвал, Ш.Қорабоев томонидан ихтиёрий тақдим этилган унинг “Мурод казок” деб ёзилган профиль эгаси Б.Арабов билан уяли телефон орқали амалга оширилган ўзаро “смс” ёзишмалари, Х.Дусембаев билан маҳкум Ш.Қорабоевни ўртасида ўтказилган юзлаштириш баённомаси ҳамда жиноят ишида тўпланган ва суд жараёнида Ўзбекистон Республикаси ЖПКнинг 95-моддаси тартибида текширилган ва баҳоланган бошқа объектив далиллар йиғиндиси билан тўлиқ тасдиқланади.

Ўзбекистон Республикаси Олий суд Пленумининг 2018 йил 
24 августдаги “Далиллар мақбуллигига оид жиноят-процессуал қонуни нормаларини қўллашнинг айрим масалалари тўғрисида”ги 24-сонли қарорида белгилаб қўйилган шартларга мувофиқ, мазкур жиноят иши юзасидан тўпланган ва суд тергови жараёнида текширилган юқорида қайд этилган далиллар мақбул ва қонуний деб топилади.

Юқорида қайд этилган далиллар, яъни гувоҳ тариқасида сўроқ қилинган Х.Дусембаевнинг кўрсатувлари, юзлаштириш баённомалари, “смс” ёзишмалар ва бошқа ишда тўпланган мақбул далилларга кўра, Ш.Қорабоев Х.Дусембаев ва бошқалар томонидан 100.000 АҚШ доллари миқдоридаги қалбаки пулларни 50.000 АҚШ долларига ўтказиш ҳақидаги мақсадидан хабар топгач, таниши Б.Арабовга 100.000 АҚШ доллари миқдоридаги қалбаки пулларни 70.000 АҚШ долларига эвазига ноқонуний сотиб, фойда қилишни мақсад қилиб, бу ҳақда Х.Дусембаевга маълум қилиб, қалбаки 100.000 АҚШ долларини ҳақиқий 70.000 АҚШ долларига ўтказиб, фойдани бўлиб олишни келишиб, Б.Арабов ва Х.Дусембаевни ўзаро телефон орқали таништириб, уларга қалбуки пулларни ўзаро олди-берди қилиб олишлари учун шароит яратиб бергач, 2023 йил 8 май куни Х.Дусембаев Ш.Қорабоев 
ва Б.Арабовлар билан бўлган ўзаро келишувга кўра, Ж.Сатриддинов, М.Мучанов ва Д.Хусаиновлар билан Сирғали туманида жойлашган “Atlantis” меҳмонхонасида 100.000 АҚШ доллари миқдоридаги қалбаки пулларни Б.Арабовга 70.000 АҚШ долларига сотган вақтларида, Б.Арабовни аризаси асосида ўтказилган тезкор тадбирда ушланганликларини тўлиқ тасдиқлайди.

Юқорида келтирилган далилларга мувофиқ, маҳкум Ш.Қорабоевнинг айбсизлиги юзасидан келтирган важлари тўлиқ инкор қилиниб, унинг мазкур важлари жиноий жавобгарликдан қутулишга қаратилган деб баҳоланади.

Бундай ҳолатларда, биринчи инстанция суди томонидан Ш.Қорабоевнинг ҳаракатлари бир гуруҳ шахслар томонидан олдиндан тил бириктириб, жуда кўп миқдордаги қалбаки чет эл валюталарини ўтказишда ифодаланган Ўзбекистон Республикаси ЖК 176-моддаси 3-қисмининг “а” банди билан тўғри квалификация қилинган.

Ўзбекистон Республикаси Олий Суди Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарори 3-бандида, жиноят кодексининг 
8,54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи 
ва оғирлаштирувчи ҳолатларга мувофиқ бўлиши кераклиги ҳақида тушунтириш берилган.

Биринчи инстанция суди, Ш.Қорабоевга жазо тайинлашда, унинг томонидан содир этилган жиноятнинг ижтимоий хавфлилик даражаси 
ва хусусиятини, унинг шахси ва оилавий шароитини, шу билан бир қаторда, уни муқаддам судланганлигини, жиноятни жазо ўташ давомида содир этганлигини инобатга олиб, унга нисбатан айбли деб топилган модда санкциясида назарда тутилган озодликдан маҳрум қилиш жазосини тайинлаб, шунингдек, уни мазкур жиноят иши доирасида муҳокама қилинаётган жиноятни жазо ўташ даврида содир этганлигини инобатга олиб, унга нисбатан ЖКнинг 60-моддаси тартибида жазо тайинлаб, тўғри хулосага келган.

Шунингдек, апелляция инстанцияси суди иш ҳолатларини тўғри аниқлаб, маҳкум Ш.Қорабоевнинг келтирган важларига ишда тўпланган далиллар асосида тўлиқ баҳо бериб, ишда мавжуд далилларни мақбуллиги ва ишончлигини текшириб, юзага келган барча қарама-қаршиликларни бартараф этиб, Ш.Қорабоевга нисбатан чиқарилган биринчи инстанция судининг ҳукмини ўзгаришсиз қолдириб, асосли хулосага келган.

Жиноят иши ҳужжатларида, Ш.Қорабоевга нисбатан қабул қилинган суд қарорларини ўзгартириш ёки бекор қилишга асослар мавжуд эмас.

Ўзбекистон Республикаси ЖПКнинг 5213,4,5,6-моддаларига амал қилиб, тафтиш инстанцияси судлов ҳайъати
А Ж Р И М     Қ И Л Д И:
Қорабоев Шаробиддин Ўринович (Qoraboyev Sharobiddin O’rinovich)га нисбатан чиқарилган Тошкент шаҳар жиноят ишлари бўйича Сирғали туман судининг 2024 йил 16 февраль кунидаги ҳукми ҳамда Тошкент шаҳар суди жиноят ишлари бўйича судлов ҳайъати апелляция инстанциясининг 2024 йил 9 апрель кунидаги ажрими - ўзгаришсиз, келтирилган шикоят эса қаноатлантирилмасдан қолдирилсин.

Ажримдан норози томон Ўзбекистон Республикаси ЖПКнинг 
510-512-моддалари тартибида Ўзбекистон Республикаси Олий судининг Жиноят ишлари бўйича судлов ҳайъатига тафтиш тартибида шикоят ёки протест келтириши мумкинлиги тушунтирилсин.

Раислик қилувчи: 


(имзо)

О.Илхомжонов

Ҳайъат судьялари:


(имзо)

А.Шамсутдинова







(имзо)

Ф.Эргашев

Аслига тўғри: судья

